
B9-0305/2022

Riżoluzzjoni tal-Parlament Ewropew dwar it-talba biex titlaqqa' Konvenzjoni għar-
reviżjoni tat-Trattati
(2022/2705(RSP))

Il-Parlament Ewropew,

– wara li kkunsidra l-Artikolu 48 tat-Trattat dwar l-Unjoni Ewropea (TUE),

– wara li kkunsidra l-proposta għal regolament tal-Kunsill dwar l-elezzjoni tal-Membri 
tal-Parlament Ewropew b'vot universali dirett, li jħassar id-Deċiżjoni tal-Kunsill 
(76/787/KEFA, KEE, Euratom) u l-Att li jikkonċerna l-elezzjoni tal-Membri tal-
Parlament Ewropew b'vot dirett universali anness ma' dik id-deċiżjoni,

– wara li kkunsidra r-Regoli ta' Proċedura tal-Konferenza dwar il-Futur tal-Ewropa,

– wara li kkunsidra l-konklużjonijiet finali tal-Konferenza dwar il-Futur tal-Ewropa,

– wara li kkunsidra l-Artikolu 132(2) tar-Regoli ta' Proċedura tiegħu,

A. billi l-Unjoni Ewropea mhijiex sovrana, iżda twaqqfet minn Stati sovrani li s-sovranità 
tagħhom tappartjeni lill-poplu u hija eżerċitata permezz ta' rappreżentanti eletti li ma 
jistgħux jiddelegaw is-setgħat tagħhom;

B. billi m'hemm l-ebda "poplu Ewropew" bħala tali, iżda pjuttost pajjiżi, nazzjonijiet u 
popli distinti fl-Ewropa, kull wieħed ikkaratterizzat mill-kulturi u t-tradizzjonijiet uniċi 
tiegħu;

C. billi l-opinjoni pubblika qed tesprimi xettiċiżmu u allarm dejjem akbar quddiem il-
ħolqien ta' superstat Ewropew ċentralizzat, li konsistentement jonqos milli jirrispetta 
prinċipji bażiċi bħas-sussidjarjetà u l-proporzjonalità;

D. billi l-Konferenza dwar il-Futur tal-Ewropa kienet nieqsa għalkollox mit-trasparenza 
finanzjarja; billi d-defiċit demokratiku tal-Konferenza ħareġ b'mod ċar;

E. billi l-Konferenza ntużat bħala paraventu biex tisforza bidliet fundamentali fil-politika, 
u b'hekk ġew evitati l-mekkaniżmi tad-demokrazija rappreżentattiva għad-detriment tas-
sovranità tal-Istati Membri;

F. billi l-eżitu tal-Konferenza kien imfassal b'tali mod li jippromwovi aġenda 
predeterminata u naqas milli jkun rappreżentattiv; billi ħafna mill-proposti, inkluża l-
abolizzjoni tal-unanimità fil-Kunsill, kienu diġà inkorporati fid-dokumenti ta' ħidma tal-
Kummissjoni wara l-Brexit;

G. billi s-sostenituri tal-ħolqien ta' superstat Ewropew u ta' tkabbir ulterjuri tal-UE ilhom li 
rrikonoxxew li l-prinċipju tal-unanimità jrid jitneħħa, inkwantu d-dritt ta' veto tal-Istati 
Membri individwali jikkostitwixxi ostaklu għall-aġenda tagħhom;

H. billi, wara l-konklużjonijiet tal-Konferenza dwar il-Futur tal-Ewropa, 13-il Stat Membru 

esprimew l-oppożizzjoni tagħhom għal bidla fit-Trattati;

Bidliet proposti fit-Trattati

1. Jopponi t-talba biex titlaqqa' Konvenzjoni għar-reviżjoni tat-Trattati, li l-għan uniku 
tagħha hu li timplimenta "Unjoni dejjem eqreb", kif propost mill-Konferenza dwar il-
Futur tal-Ewropa; iqis din il-proposta bħala tentattiv fallut biex tiġi indirizzata d-
domanda għal riforma approfondita tant meħtieġa tal-mod kif tiffunzjona l-UE; 
jirrimarka li, fil-passat, il-proċeduri tal-Artikolu 48 għal bidla fit-Trattati ntużaw biex 
tiġi imbuttata Kostituzzjoni Ewropea; ifakkar li kien biss bl-eżitu tar-referendum f'ċerti 
Stati Membri li dan ġie evitat;

2. Jesiġi li jiġi organizzat referendum nazzjonali f'kull Stat Membru biex iċ-ċittadini jkunu 
jistgħu jivvutaw dwar il-possibbiltà ta' bidla fit-Trattati; jenfasizza li dan jagħti 
leġittimità demokratika reali lil bidla bħal din, għall-kuntrarju tal-konklużjonijiet tal-
Konferenza dwar il-Futur tal-Ewropa, li ġew approvati minn grupp żgħir ta' ċittadini li 
ntgħażlu b'mod li ma kienx trasparenti; jesprimi t-tħassib tiegħu li l-eventwalità li terġa' 
tiġi injorata jew evitata l-ħtieġa demokratika li l-pubbliku jiġi kkonsultat dwar pass lejn 
"Unjoni dejjem eqreb" tista' tirriżulta f'riskji aktar fit-tul għall-paċi fost in-nazzjonijiet 
Ewropej;

Il-kontenut tal-proposti tal-Konferenza dwar il-Futur tal-Ewropa

3. Jopponi bil-qawwa l-abolizzjoni tal-unanimità u t-tneħħija tad-dritt ta' veto fil-Kunsill; 
ifakkar li l-unanimità u d-dritt ta' veto huma tal-akbar importanza inkwantu 
jiggarantixxu s-sovranità u l-interessi fundamentali tal-Istati Membri, partikolarment fil-
politika estera;

4. Jitlob Unjoni Ewropea aktar demokratika u trasparenti fejn għadd sinifikanti ta' 
kompetenzi jingħataw lura lill-Istati Membri, li għandhom jibqgħu kompletament 
sovrani bi dritt ta' veto aktar estiż; itenni l-importanza tar-rispett tal-prinċipji 
fundamentali tal-proporzjonalità u s-sussidjarjetà fl-oqsma li fihom l-UE għandha l-
kompetenza li tieħu azzjoni; jenfasizza r-rwol fundamentali tal-Kunsill bħala forum tal-
Istati Membri u jirrifjuta kwalunkwe tentattiv biex jiddgħajfu l-kompetenzi tiegħu;

5. Jirrifjuta l-proposta tal-Parlament Ewropew dwar l-użu ta' listi transnazzjonali għax dan 
jimmina serjament il-kompetenzi tal-Istati Membri, partikolarment dawk relatati mal-età 
tal-votazzjoni u l-kundizzjonijiet elettorali, li jvarjaw minn Stat Membru għal ieħor;

6. Iqis li l-kontroll kostituzzjonali u parlamentari sħiħ tal-Istati Membri fuq il-liġi elettorali 
Ewropea għandu jiġi ppreservat, fid-dawl tar-rilevanza tal-leġiżlazzjoni elettorali għall-
funzjonament b'saħħtu tad-demokrazija, fejn iċ-ċittadini jagħżlu r-rappreżentanti 
tagħhom permezz tal-elezzjonijiet u jagħtuhom mandat biex iħarsu u jirrappreżentaw l-
interessi tagħhom;

7. Jesprimi tħassib dwar il-proposti rigward armata Ewropea fil-veru sens tal-kelma u 
jenfasizza li l-Istati Membri jeħtiġilhom iżommu kontroll sovran fuq il-kapaċitajiet 
difensivi tagħhom f'konformità mal-obbligi internazzjonali tagħhom;

8. Ifakkar li m'hemmx definizzjoni ta' stat tad-dritt maqbula komunement; jikkundanna 



PE732.362v01-00 4/4 RE\1257700MT.docx

MT

bil-qawwa l-espansjoni tal-mekkaniżmi ta' sanzjonar għal allegat ksur tal-istat tad-dritt 
permezz tal-promulgazzjoni tar-Regolament dwar il-Kondizzjonalità1, inkwantu din 
tespandi s-setgħat tal-Kummissjoni għad-detriment tal-gvernijiet eletti 
demokratikament;

9. Ifakkar li l-politika tas-saħħa hija kompetenza tal-Istati Membri, u li l-kriżi tal-COVID-
19 uriet l-inkapaċità tal-UE li taġixxi skont il-prinċipji tat-trasparenza u r-responsabbiltà 
f'dak li għandu x'jaqsam man-negozjar tal-kuntratti tal-vaċċini;

10. Jiddikjara, għalhekk, li l-implimentazzjoni ta' kompetenzi soċjali u sanitarji fil-livell tal-
UE tista' twassal biss biex tiċkien ix-xibka ta' sikurezza soċjali nazzjonali u jitfaqqru ċ-
ċittadini;

11. Jirrifjuta kwalunkwe proposta li ddgħajjef politika ta' migrazzjoni bbażata fuq kontroll 
strett tal-fruntieri esterni u jikkundanna l-preżenza ta' migranti illegali, li jheddu l-
kundizzjonijiet tax-xogħol u jrawmu kunflitti soċjali; jopponi bil-qawwa n-narrattiva 
tal-propaganda tal-migrazzjoni li għandha l-għan li tikkonvinċi lill-pubbliku dwar il-
benefiċċji ekonomiċi tal-immigrazzjoni tal-massa mingħajr ma tqis l-ispejjeż soċjali u 
tas-sigurtà relatati;

12. Jinnota l-fatt li l-proposti li ħarġu mill-Konferenza b'rabta mal-migrazzjoni 
essenzjalment jirriflettu, u xi drabi jirriproduċu kelma b'kelma, dawk deskritti fil-Patt 
dwar il-Migrazzjoni tal-Kummissjoni tal-2021; jissottolinja dan bħala wieħed mill-aqwa 
eżempji li l-eżitu tal-Konferenza kien lest u deċiż minn qabel;

13. Jiddeplora n-nuqqas ta' trasparenza li kkaratterizza l-Konferenza kollha, partikolarment 
fir-rigward tal-finanzjament, inkwantu sal-lum ħadd ma jaf eżatt kemm intefqu flus fuq 
il-Konferenza; jemmen li n-nuqqas ta' trasparenza kien prekundizzjoni għal eżitu lest u 
deċiż minn qabel;

°

° °

14. Jagħti istruzzjonijiet lill-President tiegħu biex tgħaddi din ir-riżoluzzjoni, kif ukoll il-
proposta annessa, lill-Kunsill Ewropew, lill-Kunsill, lill-Kummissjoni u lill-parlamenti 
u l-gvernijiet tal-Istati Membri.

1 Ir-Regolament (UE, Euratom) 2020/2092 tal-Parlament Ewropew u tal-Kunsill tas-16 ta' Diċembru 2020 dwar 
reġim ġenerali ta' kondizzjonalità għall-protezzjoni tal-baġit tal-Unjoni; ĠU L 433I, 22.12.2020, p. 1.


